
যাস উমলিবেক গুৰুক তই দিয়া॥

শঙ্কৰে বোলন্ত টকা বস্ত্ৰ কৈত পাইবো।

কোনে কৱৈ আসি তাৰ মান্যক কৰিবো॥ ১৩॥

হেন শুনি গোসানীয়ে হাসি তুলিলন্ত।

টকা বস্ত্ৰ শঙ্কৰৰ আগত দিলন্ত।

দেখৰে টামোন হেৰ টকা বস্ত্ৰখানি।

মোহোৰ হাতত গুৰু তাক দিলা আনি॥ ১৪॥

শুনিয়া শঙ্কৰে আৰু কিছু নুবুলিলা।

সলজ্জিত হৈয়া আতি মাথা চাপৰাইলা॥

সেহি দিন ধৰি উমলিবেক নযান্ত।

পৰম যতনে গুৰু গৃহত পঢ়ন্ত॥ ১৫॥






—পাঠত মনোযোগ—





বাৰকে দেখাই দিলে এতেক পাৰন্ত।

অতি অপ্ৰয়াসে গুৰু তাহাঙ্ক পঢ়ান্ত॥

পঢ়িলন্ত নিৰন্তৰে শাস্ত্ৰ সমস্তয়।

অপ্ৰমাদী পণ্ডিত ভৈলন্ত মহাশয়॥ ১৬॥

অবিৰতে সমস্ত শাস্ত্ৰক বিচাৰন্ত।

শাস্ত্ৰালাপ বিনে আন কৰ্ম্ম নাচৰন্ত॥

শাস্ত্ৰৰ তত্ত্বক জানি মনত হৰিষে।

পৰলোক হিত মাত্ৰ চিন্তে অহৰ্নিশে॥ ১৭॥

ধৰ্ম্মত সদায় ৰতি কৃপাময় মন।

শিশুহন্তে ধৰ্ম্ম মাত্ৰ কৰন্ত মনন॥

হৰিত ভকতি যদি পাইবা সাধুলোক।

ডাক চাৰি শঙ্কৰ মাধৱ বুলিয়োক॥ ১৮॥

